
        

 

 

 

 

 

 

 

 

17 Januarie 2025 

OMSENDBRIEF 1/2025 

 
Geagte ouers, leerders en Bonnievalers 

 

1. Leuse vir die jaar:   Ons leuse vir 2025 is: Doen altyd ‘n klein bietjie meer as wat van jou verwag word. 

Dit is ‘n manier waarop jy sonder twyfel sukses gaan bereik, nie net hierdie jaar nie, maar in jou lewe. In ons 

samelewing doen die meeste mense maar net die minimum wat van hul verwag word. Dit strook nie met ons 

skool se amptelike leuse van “Immer Voorwaarts” nie. Die enigste manier om vooruit te beweeg, is om meer 

te doen as wat van jou verwag word. Bonnies, sit in alles wat jy doen hierdie jaar ‘n klein bietjie ekstra moeite 

by, en jy sal verbaas wees hoeveel jy gaan vermag en groei in 2025. Sterkte vir die jaar! 

 
2. Dux-leerder:   Ons dux-leerder van 2024 (die matriekleerder wat die beste akademiese prestasie behaal het) 

is Mukelani Dube. Mukelani spog met vyf A-simbole (kode 7’s) in Afrikaans, Engels, Geografie, 

Besigheidstudies en Lewensoriëntering, asook ‘n A-gemiddeld van 80%. Ons is ongelooflik trots op jou, 

Mukelani. Jy is ‘n sprekende bewys dat harde werk beloon word. Welgedaan! 

 
3. Matriekuitslae 2024:   Hoewel ‘n slaagsyfer van 92.9% vir ons matrieks seker nie iets is om oor skaam te 

wees nie, is dit nie die 100%-slaag wat ons as doelwit gestel het en aan gewoond geraak het hier by 

Hoërskool Bonnievale nie. Dit is natuurlik te verwagte dat as ouers aanhou om met ‘n kultuur voort te gaan 

waar ons sterker leerders aan die einde van graad 7 na skole in ander dorpe gestuur word, dat ons slaagsyfer 

daardeur beïnvloed sal word; dit terwyl daar meer by ons skool gebied word en baie meer geleenthede is as 

15 jaar gelede. Die ander twee hoofredes vir die daling in ons slaagsyfer is eerstens dat daar nie ag geslaan 

is op die aanbevelings wat ons al sedert graad 10 vir van ons matrieks gemaak het om die vak te verander 

waarin hulle nie presteer nie. Tweedens het van die leerders bloot nie genoeg ingesit om die vrugte van hul 

harde werk te pluk nie. Dit terwyl elke onderwyser in hierdie skool in 2024 ver meer gedoen het met die 

matrieks se onderrig as wat daar van hulle verwag is. Die een positiewe wat ons seker hieruit kan neem, is 

dat die boodskap nou duidelik is: dit is nie meer kinderspeletjies om graad 12 te slaag nie. Matrieks van 

2025, neem kennis! 

 

Ons is wel trots op die meerderheid van ons matrieks wat goeie punte behaal het en hul doelwitte bereik het. 

27 van ons matrieks slaag met baccalaureus (universiteitsvrystelling) en almal wat geslaag het kwalifiseer om 

verder te studeer. Lee-Colynn Fielander en Tyrese Thousand was onderskeidelik die 2de en 3de beste 

presteerders. Baie geluk! Ons het 8 vak A-simbole bereik en 31 vak B-simbole. 

 
4. Deelname:   Ons doen ‘n beroep op u as ouer om u kinders ten sterkste te motiveer om op te daag vir 

oefeninge en aan soveel moontlik aktiwiteite by HS Bonnievale deel te neem. Besoek gerus ons webblad 

www.hsbonnievale.co.za om te sien watter wonderlike geleenthede u kinders het. Doen ook moeite om u 

kinders te ondersteun deur ‘n toeskouer te wees by alles waaraan u kind deelneem. ‘n Betrokke Bonnie is ‘n 

gelukkige Bonnie. 

 
 

 
 

 

 

 

http://www.hsbonnievale.co.za/


5. Atletiek:   Ons oefeninge het Woensdag begin, maar die opkoms onder ons atlete was nog nie baie goed nie. 

Ons aflosbyeenkoms is reeds op Donderdag 23 Januarie en die Kleurebyeenkoms op Vrydag 24 Januarie. 

Ouers moet asb. help om atlete aan te moedig om gereeld die oefeninge by te woon.  

 

Om die byeenkoms vlot te laat verloop het ons 'n groot aantal beamptes nodig. Ons wil 'n beroep doen op ons 

ouers en oudleerders om ook hier betrokke te raak en die dag saam met ons te kom geniet. Indien u kan help 

as beampte, kontak asb. vir mnr. Pieter Brink (WhatsApp 066 478 3492).  

 

Al ons afrigters woon Saterdag 'n afrigtingskursus by op Malmesbury om hulself op te skerp. Sterkte aan 

almal! 

 

6. Graad 1’s:  ‘n Klomp vriendelike gesiggies het Woensdagoggend hul “groot skool”-loopbane by HS 

Bonnievale begin. Ons sê baie welkom aan al die nuwe graad 1’s en hul ouers. Ouers kan gerus wees dat 

hierdie jongspan in baie bekwame hande is. Ons grondslagfase-onderwysers is ervare en uitstekende 

onderwysers. Ek wil die graad 1-ouers ook nooi om sommer van die begin af in te skakel en deel te word van 

die Bonnie-familie. Sonder ouerhulp, kan ‘n skool nie effektief funksioneer nie. 

 

7. Graad 8-oriëntering:   Welkom aan elke graad 8-leerder wat hierdie week by Hoërskool Bonnievale 

aangesluit het. Daar het reeds verskeie oriënteringsprogramme hierdie week plaasgevind en vanmiddag direk 

ná skool word daar nog aktiwiteite vir die graad 8’s by die skool gehou. Baie dankie vir die onderwysers, VRL-

lede en VRL-ouers vir al die moeite wat julle met hierdie geleenthede doen. Kontak asseblief vir mnr. Valen 

van Heerden vir meer inligting daaroor by 084 500 1095. 

 

8. Graad 8-saalbyeenkoms:   Alle graad 8-ouers word uitgenooi om Maandag 27 Januarie om 7:20 ‘n spesiale 

saalbyeenkoms vir die graad 8’s by te woon. Op hierdie Maandag mag die graad 8’s ook vir die eerste keer 

hulle amptelike groen skoolbaadjies skool toe bring, wat dan seremonieel aan elke graad 8-leerder op die 

verhoog oorhandig sal word. Sorg dus asseblief dat u kind teen Maandag 27 Januarie ‘n skoolbaadjie 

het. Die dra van skoolbaadjies is verpligtend volgens ons gedragskode. Ons sal ná die saalbyeenkoms ons 

tradisionele Golden Gate-seremonie volg en behoort tussen 8:30 en 9:00 klaar te maak. 

 
9. Skoolgeldvrystelling:   Aansoeke vir volle of gedeeltelike vrystelling van skoolgelde sluit Vrydag 24 

Januarie om 12:00. Navrae kan by mev. Alma Hamersma by die finansiële kantoor gedoen word of by 

023 616 2160 of finansies@hsbonnievale.co.za 

 
10. Koshuismaaltye:   Vanaf 2025 moet nie-koshuisgangers en nie-koshuisinwoners vooraf koepons teen 

R54.00 per maaltyd koop om by die koshuis te eet. Die koepons is by die finansiële kantoor te koop. Navrae 

kan aan die finansiële kantoor gerig word by 023 616 2160 of finansies@hsbonnievale.co.za 

 

11. Jeugmentors:   Ons skool is baie bevoorreg om twee jeugmentors te hê wat help om na die welstand van 

ons kinders om te sien. Hulle nooi die leerders uit om afsprake met hulle te maak vir enige situasie waarmee 

hulle hulp benodig. Albei van ons mentors by die skool is ook betrokke by sportafrigting. Kontak mnr. Rian 

Boshoff of juf. Sunel de Beer gerus by rboshoff@hsbonnievale.co.za of sdebeer@hsbonnievale.co.za 

 
12. Community Keepers:   Community Keepers is ‘n nie-winsgewende organisasie wat by ons skool gratis 

ondersteuning en terapiesessies vir leerders van die skool bied deur ‘n goed opgeleide en gekwalifiseerde 

maatskaplike werker. Leerders kan deur ouers, onderwysers of hulself verwys word vir ondersteuning. Kontak 

asseblief een van bogenoemde jeugmentors indien u enigsins vermoed dat u kind emosioneel sukkel of 

leiding nodig het in moeilike situasies. Daar is geen rede hoekom enige Bonnie met ‘n seer hart of ‘n donker 

gemoed hoef rond te loop nie. Die hulp by HS Bonnievale is groot! 

 

13. Nuwe onderwysers:   Ons sê baie welkom aan me. Cornel Matthysen (Besigheidstudies, EBW en 

Wiskundige Geletterdheid) en me. Maralise Rossouw (graad 4 tot 7 Afrikaans, Engels en Sosiale 

Wetenskappe). 

 
14. WhatsApp: Hierdie omsendbrief word weekliks uitgegee, maar hoofsaaklik slegs elektronies via die 

graadgroepe op WhatsApp en Facebook en Instagram. Ons vind dat WhatsApp steeds die effektiefste manier 

is om met ons ouers te kommunikeer. Sorg asseblief dat u kind se registeronderwyser en die skool altyd u 

mailto:sdebeer@hsbonnievale.co.za


nuutste selfoonnommer het sodat u op hoogte gehou kan word. Gebruik ook gerus WhatsApp om die kantoor 

te kontak by 060 546 5247. 

 

15. Selfoonkommunikasie met onderwysers:   Ouers word vriendelik versoek om onderwysers slegs tussen 

7:20 en 17:00 op weeksdae te kontak, tensy dit ‘n kritiese noodgeval is. Die HSB-onderwysers sit omtrent 

elke aand tot laat met lesvoorbereiding en nasienwerk. Hulle kwaliteit-tyd met hul eie gesinne is reeds erg 

beperk. Weens soveel verpligtinge deur die dag kan ons onderwysers ook nie altyd onmiddellik reageer op 

boodskappe of oproepe nie. Ons sal altyd so gou as wat dit vir ons moontlik is op u versoeke reageer. 

 
16. Slaagvereistes graad 10 en 11:   Daar is ‘n wanopvatting dat graad 10’s en 11’s wat die graad herhaal nie 

weer kan druip nie. Daar is egter steeds slaagvereistes vir herhalers in graad 10 en 11. Herhalers móét 30% 

in vier vakke behaal, waarvan een Afrikaans Huistaal moet wees. ‘n Leerder wat herhaal mag ook nie meer as 

20 dae in die jaar afwesig wees sonder ‘n geldige verskoning nie. ‘n Herhaler moet ook al sy/haar 

assesseringstake vir die jaar voltooi. ‘n Leerder wat graad 10 of 11 herhaal en nie aan hierdie vereistes 

voldoen nie, sal die graad weer in 2026 moet herhaal. 

 
17. Matriekafskeid 2025:   Matrieks en matriekouers, let asseblief op die volgende reël in ons skool se 

gedragskode, wat deur die Beheerliggaam goedgekeur is: 

 
Sosiale geleenthede wat by die skool plaasvind of deur die skool aangebied word, insluitend die 

matriekafskeid, word as ‘n geleentheid gebruik om goeie gedrag deur ons leerders te beloon. Leerders sal 

dus slegs toegelaat word om sosiale funksies – insluitend die matriekafskeid – by te woon indien hy/sy aan al 

vier die volgende voorwaardes van goeie gedrag voldoen... 

• deurgaans goeie gedrag en positiewe waardes by die skool en in die gemeenskap uitgeleef het; 

• nie by gereelde oortredings van die skool se gedragskode betrokke was nie, volgens die skoolhoof en 

Skoolbestuurspan se diskresie; 

• nie aan enige ernstige wangedrag by ‘n Dissiplinêre Verhoor van die Skoolbeheerliggaam skuldig 

bevind is nie; 

• nie meer as drie skooldae in ‘n kalenderjaar sonder ‘n geldige, deeglike verskoning, volgens 

die skoolhoof se diskresie, afwesig was nie. 

 

Ouers en leerders wat kostes aangaan vir sosiale funksies – insluitend die matriekafskeid – voordat ‘n leerder 

amptelik toegelaat is, doen dit dus op eie risiko, afhangend van die leerder se gedrag.  

 

18. Assessering:   Saam met die volgende omsendbrief sal ‘n volledige assesseringsprogram, wat al u kind se 

take vir die jaar lys, gestuur word. 

 
19. Aktiwiteite: Die volgende datums is belangrik: 

 

Vr. 17 Jan. Swem: vryslagkursus 

Me. E. Esau verjaar 

Sa. 18 Jan. Tweekamp te Paarl Gimnasium 

Atletiekafrigters woon opleidingskursus in Malmesbury by 

So. 19 Jan. Me. Sunel de Beer verjaar 

Ma. 20 Jan. Sing-songs-oefeninge begin 

Uniformkomitee vergader 17:30 in laerskoolbiblioteek 

Me. Anneri van Tonder verjaar 

Do. 23 Jan. Dirigente-opkoms en aflosse 

Vr. 24 Jan. Kleure-atletiekbyeenkoms 

So. 26 Jan. Mnr. Michael Jordaan verjaar 

Ma. 27 Jan. Graad 8-saalbyeenkoms en Golden Gate-seremonie 7:20 

Di. 28 Jan.  Atletiek: Laerskool-dorpsbyeenkoms (BPS) 

Wo. 29 Jan. Aansoeke vir NSS 2024 hernasien sluit 

Do. 30 Jan. HSB Kleuresportswemgala 

O.19-krieket vs. HS Worcester Gimnasium (tuis) 

Vr. 31 Jan. Kontrole: Alle skryfboeke en handboeke oorgetrek 

Sa. 1 Feb. Tweekamp te Oudtshoorn (Interprovinsiaal) 



So. 2 Feb. Me. Yolindé Delport verjaar 

Do. 6 Feb. O.19-krieket vs. Worcester Hub (weg) 

Vr. 7 Feb. Aansoeke vir Mei/Junie NSS-eksamen sluit. 

Sa. 8 Feb. Atletiek: Laerskole Langeberbyeenkoms te Montagu 

Atletiek: Hoërskole Langebergbyeenkoms te Robertson 

 

Vriendelike groete vanuit die kantoor. 

 

 

S. Prins 

Skoolhoof 

 

“Lewer altyd meer as wat van jou verwag word.” 

- Larry Page (Medestigter van Google) 


